
MINUTI

Il-Minuti tal-Laqgħa Nru 2 li saret fl-10 ta’ Ottubru 2017, ġew konfermati. 


KORRISPONDENZA

IĊ-CHAIRPERSON (Onor. Beppe Fenech Adami): Ninforma lill-Kumitat li rċevejna stedina mis-Sur Leo Brincat bħala Membru tal-Qorti Ewropea tal-Awdituri għal laqgħa ma’ tliet Kumitati, cioè l-Kumitat Permanenti dwar l-Affarijiet Barranin u Ewropej, il-Kumitat Permanenti dwar il-Kontijiet Pubbliċi u l-Kumitat Permanenti għall-Affarijiet Ekonomiċi u Finanzjarji. Huwa ppjanat li din il-laqgħa ssir fit-18 ta’ Diċembru fis-6:45 p.m. fejn fiha se ssir preżentazzjoni dwar ir-rapport annwali u r-rapport tal-attivitajiet tal-istess Qorti għas-sena 2016. Min-naħa tiegħi diġà kkonfermajt li probabbilment nattendi, però meta noqorbu lejn il-ġurnata l-iskrivana tal-Kumitat tkun tista’ tfakkarna fil-laqgħa.

It-tieni korrispondenza waslet wara li fl-aħħar laqgħa ta’ dan il-Kumitat konna tlabna lill-Uffiċċju tal-Awditur Ġenerali sabiex jipprovdielna aktar informazzjoni dwar il-materja li qed jiddiskuti dan il-Kumitat bħalissa.  Fil-fatt fit-12 ta’ Ottubru 2017 ġiet mibgħuta email mingħand is-Sur Keith Mercieca li fiha ssottometta din l-informazzjoni.  Kopja ta’ din l-email diġà ġiet iċċirkolata lill-Membri tal-Kumitat. 

Ngħaddu issa għall-item li għandna fuq l-aġenda llum.


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.)

IĊ-CHAIRPERSON:  Għal-laqgħa tal-lum kien hemm talba min-naħa tal-Membri tal-Gvern fuq dan il-Kumitat sabiex ikun preżenti rappreżentant mid-Dipartiment tal-Artijiet. Nifhem li s-Segretarju Permanenti tal-Ministeru ġie infurmat b’din it-talba u f’dan l-istadju qegħdin nistennew li jasal ix-xhud u għalhekk se nissospendi l-laqgħa għal ftit minuti. 

Il-Kumitat ġie sospiż fl-4:26 p.m. u rriżuma ftit minuti wara. 

IĊ-CHAIRPERSON: Ix-xhud wasal u għalhekk il-Kumitat qiegħed jirriżumi.  Nitlob lis-Sur Mifsud jingħaqad magħna fuq il-Mejda ħalli jingħata l-ġurament.  

Is-Sur Carlo Mifsud ħa postu madwar il-Mejda.

IS-SUR CARLO MIFSUD:  Jiena, Carlo Mifsud, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni. 

IĊ-CHAIRPERSON: Sur Mifsud, jekk jogħġbok, għidilna x’inhi l-pożizzjoni tiegħek. 

IS-SUR CARLO MIFSUD: Sur President, l-ewwel nett niskuża ruħi talli ġejt tard, però sar żball fid-data min-naħa tagħna. Nista’ ngħid li dwar is-suġġett li qegħdin tiddiskutu jien tlabt rapport internament għax jien ili biss fil-kariga tmien xhur u l-każ bl-amment ma nafux. Fil-fatt tlabt li dan ir-rapport jitlesta sa nhar it-Tnejn għax kont mingħalija li se nitla’ quddiem dan il-Kumitat fis-27 t’Ottubru. 

IĊ-CHAIRPERSON: X’kariga tokkupa? 

IS-SUR CARLO MIFSUD:  Jien iċ-Chief Executive Officer tal-Awtorità tal-Artijiet. 

IĊ-CHAIRPERSON: Minn dak li għedtilna qed nifhem li llum m’intix f’pożizzjoni li tagħmel depożizzjoni. 

IS-SUR CARLO MIFSUD: Nixtieq li ningħata ftit taż-żmien għax, kif diġà għedt, jien għedtilhom biex ilestuhuli sa nhar it-Tnejn. 

IĊ-CHAIRPERSON: Onor. Abela, dan huwa x-xhud li ndikajt inti u ladarba qiegħed hawnhekk forsi tixtieq tagħmillu xi domandi.

ONOR. ROBERT ABELA:  Jien xtaqt biss li ningħataw kopja tal-file. 

IĊ-CHAIRPERSON: Jiġifieri qed nifhem li m’għandux għalfejn jiġi hu jippreżentah? 

ONOR. ROBERT ABELA: Le, m’hemmx għalfejn. 

IĊ-CHAIRPERSON: Jiġifieri qegħdin naqblu li min se jibgħat il-file m’hemmx għalfejn ikun preżenti sabiex iwieġeb xi mistoqsijiet. 

ONOR. ROBERT ABELA: Hekk hu. 

IS-SUR CARLO MIFSUD: Intalab ukoll li jkun hawn rappreżentant tal-Joint Office. 

ONOR. ROBERT ABELA: It-talba kienet either, or, jiġifieri jew rappreżentant tal-Lands Authority, jew rappreżentant tal-Joint Office, l-importanti li xi ħadd iġib il-file. 

IS-SUR CARLO MIFSUD: Li ridt ngħid huwa li d-Direttur tal-Joint Office jinsab imsiefer. 

IĊ-CHAIRPERSON: La mhumiex se jsiru domandi allura naħseb li m’hemmx għalfejn li l-file jiġi ppreżentat waqt il-laqgħa u allura forsi mil-lum sal-laqgħa li jmiss... 

ONOR. ROBERT ABELA: Imma min se jippreżentah se jkun taħt ġurament. 

IĊ-CHAIRPERSON: Mela jippreżentah fil-laqgħa li jmiss, mhijiex problema. 

ONRO. ROBERT ABELA: Imma m’hemmx għalfejn ikun is-Sur Mifsud, jista’ jkun xi ħaddieħor. 

IS-SUR CARLO MIFSUD: U l-laqgħa li jmiss meta hi? 

IĊ-CHAIRPERSON: Imbagħad tiġi nfurmat accordingly.  L-ewwel ħalli nikkordinaw ftit bejnietna. 
Onor. Abela, nistgħu forsi nirregolaw ftit in-numru ta’ xhieda li se jitilgħu? 

ONOR. ROBERT ABELA: In-numru ta’ xhieda nkun nista’ nindikahom wara li nkunu rajna l-file.  Għalhekk xtaqt li jkollna l-file ħalli nkunu nistgħu naraw eżattament x’numru ta’ xhieda se joħorġu minnu, minbarra dawk diġà indikati fir-rapport tal-Awditur, u nimxu minn hemmhekk. 

IĊ-CHAIRPERSON: Però hemm xi xhieda li nistgħu nħarrku mill-ewwel biex nagħmlu laqgħa...?

ONOR. ROBERT ABELA: L-ewwel għandna bżonn naraw il-file mbagħad naraw liema huma l-aktar xhieda rilevanti, għax s’issa l-informazzjoni li għandna għad-dispożizzjoni tagħna hija r-rapport tal-Awditur, jiġifieri m’għandniex il-fatti tal-każ, għalkemm m’għandix dubju li dak li hemm fir-rapport tal-Awditur jirrifletti dak li se joħroġ mill-file. 

IĊ-CHAIRPERSON: Allura x’qed tipproponi? Li niltaqgħu bħal-lum ġimgħa... 

ONOR. ROBERT ABELA: ...għall-esibizzjoni tal-file. 

IĊ-CHAIRPERSON: Bħal-lum ġimgħa nkunu għaddejjin bid-dibattiti tal-baġitt fil-Plenarja u jkollna seduta filgħodu, wara nofsinhar u filgħaxija. Barra minn hekk għandna wkoll laqgħa tan-National Audit Accounts Committee. 

ONOR. CLAUDIO GRECH: F’ċirkostanzi simili li kellna f’dan il-Kumitat, li kien jiġri huwa li jkun hemm formolazzjoni tal-lista tax-xhieda billi jiltaqgħu flimkien Membru min-naħa tal-Gvern u ċ-Chairperson; ma naħsibx li biex nifformulaw lista ta’ xhieda għandna ... 

ONOR. ROBERT ABELA: Imma għalissa rridu nistennew sakemm ikollna l-file. 

ONOR. CLAUDIO GRECH: Li għamilna f’każijiet oħrajn meta kellna bżonn informazzjoni mingħand il-Lands Department kien li l-file ngħata lill-Parlament uffiċjalment and it was made readily available.  Jiġifieri bħala formalità, jista’ jiġi esebit uffiċjalment fil-laqgħa ta’ wara, imma f’sens ta’ prattiċità... 

ONOR. JULIA FARRUGIA PORTELLI: Jien nara li file ta’ dak it-tip mhux tajjeb li joqgħod jiġri ‘l hemm u ‘l hawn. Il-fatt li l-file se jitla’ hawnhekk... 

IĊ-CHAIRPERSON: Tista’ tintbagħat kopja u tkun available għandna biex meta niltaqgħu jkun diġà ġie eżaminat minn min għandu jiġi eżaminat u allura kemm niltaqgħu u ngħidu li wara li rajna l-file għandna bżonn, għall-argument, seba’ xhieda. 

IS-SUR CHARLES DEGUARA (Awditur Ġenerali): Sinċerament naħseb li r-rapport tagħna fih informazzjoni iżjed mill-file għax ħafna mill-informazzjoni ġiet minn one to one interviews li kellna. Il-maġġoranza tal-informazzjoni ġejja minn transcripts... 

ONOR. ROBERT ABELA: Iva, imma bħala Kumitat importanti li jkollna kopja tal-file. 

IS-SUR CHARLES DEGUARA: M’iniex qed ngħidlek li le, imma essenzjalment ix-xhieda, bħala xhieda, mhijiex se tinbidel. 

ONOR. ROBERT ABELA: L-issue li rridu niddeċiedu dwarha hija jekk il-file huwiex se jiġi esibit waqt seduta jew inkella jiġi mgħoddi lill-iskrivana tal-Kumitat. 

IĊ-CHAIRPERSON: Jidher li qed naqblu li l-file għandu jintbagħat lill-iskrivana tal-Kumitat and it will be made readily availble lil kull Membru li jkun irid jarah. 

ONOR. CLAUDIO GRECH: Barra minn hekk ingħatajna l-lista tal-individwi kollha mill-NAO, jiġifieri tistgħu tippjanaw bejnietkom lil min se ttellgħu u meta. 

IĊ-CHAIRPERSON: Mela jidher li hawn qbil dwar il-file. Jien nipproponi li niltaqgħu nhar it-Tlieta, 24 ta’ Ottubru mis-6:00 p.m. sas-7:00 p.m. għax imbagħad ikollna laqgħa tan-National Audit Office Accounts Committee. Onor. Abela, l-intiża hija li bħal-lum ġimgħa nifformulaw lista u skeda. 

Mela l-Kumitat huwa aġġornat għal nhar it-Tlieta, 24 ta’ Ottubru 2017, fis-6:00 p.m.

Fil-4:42 p.m. il-Kumitat aġġorna. 

